
	განმარტებითი ბარათი
„ვირტუალური აქტივის მომსახურების პროვაიდერის საქართველოს ეროვნულ ბანკში რეგისტრაციის, რეგისტრაციის გაუქმებისა და რეგულირების წესის დამტკიცების თაობაზე“ საქართველოს ეროვნული ბანკის პრეზიდენტის 2023 წლის 13 ივნისის №94/04 ბრძანებაში ცვლილების შეტანის შესახებ“ საქართველოს ეროვნული ბანკის პრეზიდენტის ბრძანების პროექტზე
საქართველოს ეროვნული ბანკი (შემდგომში - „ეროვნული ბანკი“), „საქართველოს ეროვნული ბანკის შესახებ“ საქართველოს ორგანული კანონით (შემდგომში - „ორგანული კანონი“) განსაზღვრული უფლებამოსილების შესაბამისად, ახორციელებს ვირტუალური აქტივის მომსახურების პროვაიდერების რეგისტრაციასა და ფულის გათეთრებისა და ტერორიზმის დაფინანსების აღკვეთის ხელშეწყობის მიზნით რეგულირებას. გარდა ამისა, საქართველოს ეროვნული ბანკის პრეზიდენტის 2023 წლის 13 ივნისის №94/04 ბრძანებით დამტკიცებული „ვირტუალური აქტივის მომსახურების პროვაიდერის საქართველოს ეროვნულ ბანკში რეგისტრაციის, რეგისტრაციის გაუქმებისა და რეგულირების წესი“ განსაზღვრავს ეროვნული ბანკის მიერ ვირტუალური აქტივის მომსახურების პროვაიდერის რეგისტრაციის, რეგისტრაციის გაუქმების და ფულის გათეთრებისა და ტერორიზმის დაფინანსების აღკვეთის ხელშეწყობის მიზნით რეგულირების საკითხებს, მათ შორის, მოთხოვნებს ვირტუალური აქტივის მომსახურების პროვაიდერის სათავო ოფისის, ფილიალების, თვითმომსახურების კიოსკის და ელექტრონული სისტემის მიმართ.  
[bookmark: _GoBack]ბოლო პერიოდში, საზედამხედველო პროცესის ფარგლებში, ეროვნული ბანკი რეგულარულად აიდენტიფიცირებს იმ პირებს, რომლებიც საქართველოს ტერიტორიაზე, მათ შორის, თავისუფალ ინდუსტრიულ ზონებში, ეროვნული ბანკის მიერ ვირტუალური აქტივის მომსახურების პროვაიდერად რეგისტრაციის გარეშე ახორციელებენ ვირტუალური აქტივის მომსახურებას და შეცდომაში შეჰყავთ მომხმარებლები. აღნიშნულიდან გამომდინარე, გამოიკვეთა საჭიროება, უფრო მეტად იქნეს უზრუნველყოფილი ვირტუალური აქტივის მომსახურების განმახორციელებელი სუბიექტების საქმიანობის ლეგიტიმურობის გადამოწმების შესაძლებლობა.
„ვირტუალური აქტივის მომსახურების პროვაიდერის საქართველოს ეროვნულ ბანკში რეგისტრაციის, რეგისტრაციის გაუქმებისა და რეგულირების წესის დამტკიცების თაობაზე“ საქართველოს ეროვნული ბანკის პრეზიდენტის 2023 წლის 13 ივნისის №94/04 ბრძანებაში ცვლილების შეტანის შესახებ“ საქართველოს ეროვნული ბანკის პრეზიდენტის ბრძანების წარმოდგენილი პროექტის (შემდგომში - „ბრძანების პროექტი“) მიხედვით, ვირტუალური აქტივის მომსახურების პროვაიდერი ვალდებული იქნება, მის მიერ ვირტუალური აქტივის მომსახურების გაწევის ყველა სივრცეში/არხში (სათავო ოფისი, ფილიალი, თვითმომსახურების კიოსკი, ვებგვერდი, აპლიკაცია და სხვა), მომხმარებლისთვის თვალსაჩინო ადგილას და ფორმით განათავსოს ეროვნული ბანკის მიერ გამოცემული რეგისტრაციის დამადასტურებელი ინდივიდუალური ადმინისტრაციულ-სამართლებრივი აქტი. აღნიშნული ცვლილება მიზნად ისახავს მომხმარებლის ინფორმირებულობის ზრდას და ამ გზით მათი ინტერესების დაცვას, რაც ხელს შეუწყობს ეროვნული ბანკის მიერ ვირტუალური აქტივის მომსახურების პროვაიდერად რეგისტრაციის შესახებ საკანონმდებლო მოთხოვნის პრაქტიკაში ეფექტიანი აღსრულების პროცესს. 
აღსანიშნავია, რომ ბრძანების პროექტით გათვალისწინებული მიდგომა თანმიმდევრულია ეროვნული ბანკის საზედამხედველო პრაქტიკასთან, რამდენადაც ეროვნული ბანკის ზედამხედველობას დაქვემდებარებული რიგი სუბიექტების მარეგულირებელი სამართლებრივი აქტები ითვალისწინებს ანალოგიურ დათქმებს. 
ბრძანების პროექტის მიღება არ იქონიებს გავლენას სახელმწიფო ბიუჯეტის ხარჯვით ნაწილზე.
ბრძანების გამოცემით ქალისა და მამაკაცის თანასწორობის მდგომარეობაზე ზეგავლენის მოხდენა მოსალოდნელი არ არის. 
ბრძანების პროექტის ავტორი და წარმდგენია საქართველოს ეროვნული ბანკი. 
